
Gelykenis van die nuwe klere en die nuwe wyn 

124  (Vervolg) [13] Wie op Elohim vertrou, 
word ook deur Elohim vertrou en Hy 

verlaat hom nie en stel hom nie teleur nie. Maar diegene 
wat, net soos julle, wel glo dat JaHWeH Elohim is, maar 
Hom nie volledig vertrou nie, omdat hulle eie harte hulle 
vertel dat hulle nie werd is om deur Elohim gehelp te 
word nie, dié help Elohim ook nie; want hulle het geen 
vertroue in Elohim nie, maar slegs in hulle eie krag en 
middele, wat hulle bepaald apart en onkwetsbaar vir 
hulleself hou, en hulle sê: “Mens, as jy wil hê dat jy 
gehelp moet word, help dan jouself; want elke mens is 
sy eie naaste en sorg eerste vir homself.” En voordat hy 
klaar is met die sorg vir homself, gaan die hulpbe-
hoewende ten gronde!  

[14] Maar Ek sê: as jy eerste vir jouself sorg, is jy deur 
Elohim verlate en sonder Sy seën en sonder Sy hulp, wat 
jy anders ongetwyfeld sou gekry het! Want Elohim het 
die mens nie uit selfsug nie, maar uit suiwere liefde 
geskape en daarom moet die mens met hierdie liefde 
wat hulle hul bestaan gee, volledig in alles ooreenstem.  

[15] As jy egter sonder liefde en vertroue tot Elohim leef 
en handel, dan verander jy die hemelse in jou vrywillig in 
die helse, jy wend jou van Elohim af en word `n dienaar 
van die hel, wat jou dan ten slotte ook die verdiende 
loon nie sal weerhou nie, naamlik die dood in Elohim se 
toorn! 

[16] Julle sê ook dat die Esseners wat volgens die skool 
van Pythagoras lewe, vanweë hulle suiwere filantropie by 
niemand baie geliefd is nie, behalwe by `n klein aantal 
Romeine.  

[17] Ook Ek ag hulle nie, omdat hulle die onsterflikheid 
van die siel nie erken nie; maar tog is die slegste onder 
hulle beter as die beste van julle!  

[18] Ek sê nou onomwonde vir julle: onder almal wat 
vanaf die begin van die wêreld uit vroue gebore is, was 
daar niemand groter as Johannes nie; maar wie van nou 
af aan die kleinste sal wees van My leerlinge in die ware 
Ryk van Elohim, dié sal baie kere groter wees as 
Johannes, wat julle jul meester noem, maar wat julle nog 
nooit verstaan het nie! Want hy wys julle die weg na My 
toe, en hy maak die pad gelyk vir en tot My, maar die 
wêreld in julle het julle harte verblind; daarom kan julle 
My ook nie herken nie, hoewel julle hier by My staan!  

[19] Gaan dan en sorg vir julle wêreld, vir julle vrouens en 
kinders, sodat hulle nie naak hoef te wees nie en geen 
honger en dors ooit hulle buike pla nie; maar dit sal 
binnekort sigbaar word hoeveel goed julle hulle daarmee 
gegee het! Ek sê vir julle dit: Elohim sal nie vir hulle sorg 
nie! En dit kan Ek julle met die volste reg en met die volle 
waarheid sê:  

[20] Wie ooit vermoëns en eiendom gehad het en werk 
waarmee hy veel wins kon maak, maar wat die wins vir 
homself en sy kinders hou en afwerend neerkyk op die 

arme broers, en die arme kinders vermy wat deur gebrek 
aan al die aardse besittings, honger, dors en koue ly en 
hulle wegjaag as hulle na hom toe kom en hom om `n 
aalmoes vra, hy is `n vyand van Elohim! En wie aan `n 
broer sê: “Kom oor `n paar dae of weke maar terug, dan 
sal ek die een en ander vir jou doen!”, maar wat, as dan 
die hoopvolle en broer wat op hom reken kom en hom 
vra om sy belofte gestand te doen, homself verontskuldig 
deur te sê dat hy ook nou niks kan doen nie, hoewel hy 
heimlik wel daartoe in staat is; waarlik, waarlik Ek sê vir 
julle: Hy is `n vyand van Elohim! Want hoe wil hy Elohim 
liefhê wat vir hom onsigbaar is, terwyl hy tog sy broer 
wat hy kan sien nie liefhet nie en wie se nood hy nie wil 
ken nie!?  

[21] Waarlik, waarlik, Ek sê vir julle: wie sy broer in die 
nood verlaat, verlaat ook tegelyk Elohim en die hemele. 
En Elohim sal hom verlaat, voordat hy daarop bedag is! 

[22] Wie sy arme broers egter nie verlaat nie, ook nie as 
Elohim hom daarmee beproef nie, hy sal dan egter ook, 
voordat hy daarop bedag is, geseën word en dit rykliker 
tydelik en ewig, as wat die voorraadkamer en die 
koringsolder van ons gasheer nou geseën is!” 

[23] “Dit glo ons graag”, sê die leerlinge van Johannes, 
“want dit is heeltemal leeg!” 

 

`n Wyn- en spysoffer. Elohim se seën en Sy 
onveranderlikheid. 

126  Toe kom die kombuismeisie geheel-en-al 
uitasem van binne af en sê aan Matthéüs: “Meester, 
Meester, kom kyk eers! Daar kom nou net `n groot aantal 
jong manne en hulle bring allerlei voedsel in so `n 
hoeveelheid dat ons dit in `n jaar kwalik sal kan 
opgebruik! En alles sien daar so vars en goed uit! Ook die 
koringsolder is van bo tot onder toe gevul, en die sakke 
in die kelder is heeltemal vol met die beste wyn! 
Meester, Meester, wie besorg dit nou alles op die Judese 
sabbat?” 

[2] Matthéüs en almal in die kamer weet nie hoe hulle dit 
na hierdie mededeling het nie en die leerlinge van 
Johannes, waarvan `n paar hulleself reeds tevore volledig 
oortuig het dat die voorraadkamers leeg was, vra dadelik 
vir Matthéüs of hy die lewensmiddele miskien êrens 
bestel het.  

[3] Matthéüs sê: “Nie ek nie; want dan sou ek dit immers 
sekerlik wel geweet het; en ook nie my vrou nie, want sy 
laat my al voor die meisie sê dat ons ons klein voorraad 
so goed as moontlik moet oppas. Want behalwe `n tuin 
en `n paar bewerkte akkers, het ek geen grond vir die 
kweek van groot hoeveelhede vrugte nie, en daar sou ek 
ook weinig tyd voor hê, omdat ek ten eerste met die tol 
baie werk het en ten tweede hier in hierdie verblyfplek 
vir die versorging van my gaste moet regstaan. Daarom 
voorsien ek my blyplek gewoonlik van week tot week van 

voedsel en dié laat ek meestal teen betaling uit 
Kapernaum kom; julle sorg meestal vir die vis, wyn en 
graan koop ek van diegene wat tot nog toe my geloofs-
genote was, naamlik die Grieke. Dit is kortliks die manier 
waarop ek tot nou toe my huis van die nodige voorsien 
het; maar van hierdie bestelling weet niemand in hierdie 
huis iets vanaf nie.  

[4] Die enigste moontlikheid is nog dat `n onbekende 
goeie vriend dit vir my gedoen het, maar anders is en bly 
dit `n absolute wonderwerk! Waar en wie hierdie vriend 
sou wees, weet ek natuurlik net so min as julle. Ek sal 
egter nou al my mense binneroep en hulle in julle 
teenwoordigheid vra of hulle miskien iemand van die 
draers herken het!” 

[5] Die vrou en die diensmaagde en die knegte word nou 
geroep, maar op die gestelde vraag antwoord hulle almal 
eenstemmig dat hulle niemand ook maar in die verste 
verte herken het nie: “Die manne sien daar uit soos fyn 
geboude jongelinge; want daar was by niemand ook 
maar `n spoor van `n baard te sien nie, wel het hulle 
almal mooi golwende lang hare gehad en hulle kleding 
het meer Romeins as Judees gelyk. Daar was baie van 
hulle, sowel in die voorraadkamers as op die koringsolder 
en in die kelder. Hulle lê die gebragte goed vinnig neer en 
sê: 'Dit is `n gawe vir die tollenaar Matthéüs, wat vandag 
deur die groot Meester geroep is!’ Toe gaan hulle weer 
vinnig weg, en ons sien nie waar hulle uit die huis uit 
heengegaan het nie.” 

[6] `n Fariseër sê toe: “Dit klink alles ongewoon vreemd 
maar moet tog waar wees. Daarvan wil ons egter eers die 
fynere besonderhede van weet!”  

[7] Teenoor Matthéüs gaan dieselfde fariseër dan verder 
en sê: “Meneer, laat vir ons eers `n proetjie van die wyne 
bring, dan sal ons jou sê waar dit vandaan kom; want 
deur die smaak en die kleur sal ons weet waar dit 
rypgemaak is”! 

[8] Die manne gaan direk die kelder in en vul al die 
drinkbekers. En toe die fariseërs en skrifgeleerdes die 
wyne proe, sê hulle vol verbasing: “Nee, so `n wyn het 
ons nog nooit geproe nie! Dit is onbeskryflik goed en 
lieflik! Ons het wel al die wyne wat ook maar êrens op 
die wêreld groei wat aan ons bekend is, gedrink en hulle 
was soms ook heel goed en fyn van smaak, maar hiermee 
vergeleke was dit kwalik lou water gewees! Dit is en bly 
dus `n raaisel! 

[9] Maar noudat jy tog so `n groot voorraad van hierdie 
onoortreflike heerlike wyn het, sou jy ons dan nie vir geld 
en `n goeie woordjie `n paar sakke saam kan gee nie? Dit 
sou regtig die moeite werd wees om daar iets van na die 
hoëpriester in Jerusalem te stuur!” 

[10] Maar Matthéüs sê: “Verniet het ek dit gekry, en ek 
gee dit ook verniet weer weg; maar daar gaan geen 
druppel na die hoëpriester in Jerusalem nie, behalwe 
wanneer hy toevallig as gas hierheen kom, dan sal hy net 
soos enige ander bedien word; maar dan wel net soos 
enige ander gewone mens, nooit as Judese hoëpriester 
nie, want hy is vir my die gruwel van al die verwoesting 

en `n moordenaar van die gees van die mense wat sy eie 
geloofsgenote is!” 

[11] Daarop sê `n skrifgeleerde: “Vriend, jy beoordeel die 
hoëpriester in Jerusalem nou heeltemal verkeerd en jy 
weet maar niks van sy wese, en hoe hy sy amp uitoefen 
nie!” 

[12] “Hou op daarmee”, sê Matthéüs, “van dit word ek 
oombliklik woedend van egte en ware woede! Julle is sy 
oë en daarom sien julle dit wat die naaste aan julle is, die 
slegste, naamlik julle eie neus, voorhoof en julle hele 
gesig; ons, wat teenoor julle staan, sien dit alles maar al 
te goed en presies! Maar nou niks meer daaroor nie, 
anders wen ek my op en ek wil julle as my gerespek-
teerde gaste nie beledig nie!” 

[13] `n Meer gemoedelike fariseër sê: “Nou, nou, laat 
ons hierdie saak maar met rus en laat ons liewer eers 
met Meester JaHshua praat, Hy sou ons miskien van 
hierdie voorval die beste verklaring kon gee, want hy 
staan hoog bo ons in al die wetenskap en wysheid!” Hy 
wend hom tot My en vra: “Wat dink u van hierdie 
geskiedenis? Want, haas op dieselfde oomblik dat u aan 
die leerlinge van Johannes sê dat Elohim vir diegene sorg 
wat Hom waaragtig liefhet en werklik op Hom vertrou, 
en wat die afskuwelikheid en verwerplikheid van selfsug 
grondig en duidelik verfoei, gebeur dit, en daarom dink 
ek by myself dat U daaroor deur die een of ander in 
kennis gestel is, of dat U heimlik self die oorsaak is!”  

[14] “Goed!”, sê Ek, “as julle dit van My dink, dink dan 
ook aan wat Ek aan die leerlinge van Johannes gesê het 
en erken dan in julle hart dat Ek die volle waarheid 
gepraat het! 

[15] Wie van julle op dieselfde manier uit die grond van 
sy hart te werk gaan, die sal van Elohim ook altyd dít 
ondervind wat ons vriend en broer Matthéüs nou 
ondervind het.  

[16] Want glo My: Elohim bly in Sy hart steeds dieselfde. 
Soos wat Hy was toe daar aan die koepel nog geen son, 
geen maan en geen sterre was wat lig gegee het nie, so is 
Hy nog en so sal Hy ewig bly! 

[17] Wie Hom op die goeie weg soek, die sal Hom ook 
vind en word in al die ewigheid der ewighede geseën.” 

[18] Hierdie woorde tref almal diep in die hart en die 
leerlinge van Johannes begin diep na te dink en sê: “Hy 
moet tog wel `n veel groter profeet wees as wat ons 
Johannes was! Want ons was tien volle jare in sy 
geselskap, maar so iets het ons by hom nie meegemaak 
nie! -Die fariseër het gelyk as hy sê dat hierdie Nasarener 
daar meer vanaf weet. -Jy sou egter byna wou beweer 
dat dit alles van en deur hom op `n onbekende wyse aan 
ons geskied het, en in geheel `n duidelike sigbare bewys 
vir die blindheid wat nou aan die lig gekom het van ons 
en ons groot meester Johannes!” 


